
MARAKI

Tupan uzamutar katu Izaew wa

1 Tupan Tuweharupi Wiko Ma'e umume'u
uze'eg ko pape rehe imuapyk kar pyram Maraki
pe a'e. — Emume'u ko heze'eg eho teko Izaew
izuapyapyr wanupe nehe, i'i izupe.

2 Nezewe uze'eg Tupan Tuweharupi Wiko Ma'e
teko wemiaihu wanupe. — Tuweharupi apuamu-
tar katuihe,i'iwanupe. Upuranu hehe wa. —Ma'e
erezapo putar urewe ureamutar katu haw hexak
kar pa urewe nehe, i'i izupe wa. Uwazar Tupan
waze'eg wanupe. — Ezau wiko Zako ryky'yr romo
a'e. The azamutar katu Zako ihe. Azamutar katu
izuapyapyr ihe wa no.

3 Naheakatuwawahy kwaw Ezau rehe
izuapyapyr wanehe ihe. Azapo Ezau waiwy
ywyxiguhu romo ihe. Ko 'ar rehe teko nuiko
kwaw a'e ywy rehe wa. Xo miar hehaite ma'e zo
upuner a'e pe weko haw rehe wa.

4 Enom, Ezau izuapyapyr romo wanekon wa.
— Jaiw tawhu zanereko haw wa. Xiapokatu wi
nehe, aze i'i izuapyapyr wa nehe, nezewe uze'eg
putar Tupan Ikag Wera'u Ma'e wanupe nehe. —
Aze uzapokatu wi weko awer tawhu wa nehe,
amuaiw wi putar ihe wa nehe no. — Ywy iaiw
haw hereko haw, i'i putar teko waiwy pe wa
nehe. — Tupan wikwahy putar a'e teko wanupe
tuweharupi nehe, i'i putar wanehe wa nehe no, i'i
Tupan Izaew wanupe.

> Teko Izaew izuapyapyr wexak putar a'e ma'e
izeapo mehe wa nehe. — Tupan Tuweharupi Wiko
Ma'e uhua'u a'e. Ikagaw uhu wera'u Izaew ywy wi
a'e, 1'i putar izupe wa nehe.

Tupan uze'egahy xaxeto wanehe a'e

6 Tupan Ikag Wera'u Ma'e uze'eg xaxeto wanupe
kury. — Ta'yr uzeruze'eg u rehe a'e. Uma'ereko e
ma'e uzeruze'eg uzar rehe a'e no. Ihe aiko penu
romo ihe. Marazawe tuwe napezeruze'eg kwaw
herehe. The aiko pezar romo no. Marazawe tuwe
napekyze kwaw ihewi. Aiko ity heityk pyrer ai
peme. Nezewe rehe we pepuranu nezewe. — Ma'e
uruzapo nerereko pa ikag 'ym ma'e ai, peze peiko.

7 Pemur temi'u ikatu 'ym ma'e ma'ea'yr hapy
haw rehe herenataromo. Nezewe rehe we pepu-
ranu peiko herehe. — Ma'enugar ikatu 'ym ma'e
uruzapo newe ure, peze peiko. — Zapuner ikatu
'ymma'eizuka haw rehe Tupan henataromo, peze
pezeupeupe.

8 Nezewe pezapo hemukwahy kar haw ihewe.
Pezuka ma'ea'yr hehapyha 'ym ma'e ihewe wa.
Pezuka ma'ea'yr pari ma'e ihewe wa no. Pezuka
ima'eahy ma'e ihewe wa no. A'e ma'e iapo haw
hahy ihewe a'e. Peagaw agwer ma'ea'yr imono
pa penuwihaw pe nehe. Aipo ikatu putar izupe
nehe. Aipo hurywete putar nehe, ikatu ma'e iapo
pa peme nehe. The Tupan Ikag Wera'u Ma'e aze'eg
kwez kury.

9 Xaxeto wa, peze'eg Tupan pe kury. — Emur
neze'egatu urerehe nehe, peze izupe nehe. Aipo
wenu putar peze'eg agwer ma'ea'yr iaiw ma'e hen-
ataromo izuka pyram wanexak mehe nehe.

10 Nezewe uze'eg Tupan Ikag Wera'u Ma'e xax-
eto wanupe kury. — Amo peinuromo har pe ainoz
putar ma'e ihe nehe kury. Ewapytym herapuzuhu
huken nehe. Nezewe mehe napemunyk e kwaw
tata hema'e ma'ea'yr hapy haw rehe nehe. Na-
herurywete kwaw penehe penemiapo rehe ihe.
Naputar kwaw ma'ea'yr penemimur ram nehe.

11 Teko amogwer ywy nananar wainuromo har
hemuwete katu wa. Ywy nanan teko wapy yhyk
hemuwete katu haw rehe wa. Umur ma'ea'yr
ikatuahy ma'e ihewe wa. Upaw rupi uzeruze'eg

herehe wa. .
12 Pezapo hemuwete 'ymawahy ihewe. Ta'e

pezuka iaiw ma'ea'yr herenataromo xe.

— Zanekene'o ma'e Tupan henataromo izuka
haw rehe zane, peze pezeupeupe. Pezapo
hemuwete 'ymaw ihewe, herehe pepuka pa
pezekaiw 'ym pa no. Pemunar amo ma'ea'yr
wanehe. A'e re pemur ihewe pe wa. Perur
ma'ea'yr pari ma'e ihewe. Perur ma'ea'yr
ima'eahy ma'e ihewe. TIhe Tupan Tuweharupi
Wiko Ma'e ihe. Aipo agwer iaiw ma'e ikatu putar

ihewe wa nehe.
14 Aze amo awa umume'u amo weimaw ikatu-
ahy ma'e weimaw wainuromo har ihewe nehe,

aze a'e re werur weimaw iaiw ma'e ihewe nehe,
azepyk putar a'e awa rehe ihe nehe. Aiko tuwi-
hawete ikag wera'u ma'e romo ihe. Teko ywy
nananar hemuwete katu wa. Ihe Tupan Ikag
Wera'u Ma'e ihe kury, aze'eg kwez ihe kury:.

2

Tupan uzepyk xaxeto wanehe

1Nezewe Tupan Ikag Wera'u Ma'e uze'eg kury. —
Xaxeto wa. Aze'eg teko peme.

2 Aze naperuzar kwaw heze'eg nehe, aze nahe-
muwete katu kwaw pe nehe, amu'ar kar putar
heze'egaiw penehe nehe. Heze'egaiw u'ar putar
pema'e pema'ereko haw hekuzar ram nanan nehe.
Amono heze'egaiw kwez penehe kury. Ta'e
napepurumuwete wer kwaw herehe pe xe.

3 Azepyk putar pena'yr rehe nehe. Apyhyk
putar ma'ea'yr herenataromo penemizuka kwer
wanepuxi kwer nehe, penuwa rehe ikytykytyk pa
nehe. Amo peneraha putar tepuxi heitykaw pe wa
nehe no, a'e pe peneityk pa wa nehe no.

4 Azapo kar a'e ma'e iteko ihe kury. A'e rupi
napezuhaw kwaw heze'egaw xaxeto Erewi
izuapyapyr wanehe we heremiapo katu kwer
nehe. Ko ze'eg henu mehe pekwaw putar
heremimutar nehe. Naputar kwaw a'e ze'eg
kwehe arer ihaw paw ihe. The Tupan Ikag Wera'u
Ma'e aze'eg iteko ihe.

5 Azapokatu heze'egaw wanehe we ihe. A'e 'ar
mehe amume'u waneko awam wanupe. Amume'u
zeamatyry'ymawhu heta 'ym awam wanupe no.
Azapo ma'e heze'eg rupi katete ihe. Ta'e heze-
muwete katu kar wer wanupe ihe xe. Hemuwete
katu tuwe a'e wa. Ukyze ihewi wa no.

6 Upurumu'e ikatu ma'e rehe tuweharupi wa.
Nupurumu'e kwaw iawy awer rehe wa. Wiko
herehe we heamatyry'ym 'ym pa wa. Uzapo ikatu
ma'e waiko wa. Upytywa teko tetea'u pe iaiw ma'e
wiwamuhem kar pa wa no.

7Tuwe xaxeto upurumu'e ze'eg azeharomoete

har rehe heze'eg rehe wa nehe. Tuwe teko paw
wenoz weruze'egatu haw wa nehe. Nezewe mehe
ukwaw putar ikatu ma'e iapo haw wa nehe. Ta'e
xaxeto wiko Tupan Ikag Wera'u Ma'e ze'eg heraha
har romo a'e wa xe.

8 Pe xaxeto pe wa. Pehem wewer peiko pe
ikatu ma'e wi kury. Pepurumu'e haw uzapo kar
ikatu 'ym ma'e teko tetea'u wanupe wa. Pezuhaw
heze'egaw xaxeto wanehe we heremiapo katu
kwer peiko.

9 A'e rupi ama'ereko putar teko wapy'a pupe ihe
nehe kury. A'e mehe napekatu kwaw wanupe
nehe. A'e mehe nuzeruze'eg kwaw penehe wa
nehe. Ta'e nahereruzar kwaw pe xe. Amo hemi-
apo kwer imume'u mehe napereko katu kwaw
teko pe wa. Ihe Tupan Ikdg Wera'u Ma'e aze'eg
kwez ihe kury.

Izaew nuweruzar kwaw Tupan ize'eg wa

10 Heru wiko penu romo. Penu wiko heru romo.
Tupan heapo arer wiko peapo arer romo. Peapo
arer wiko heapo arer romo. Pitai zo Tupan a'e. A'e
rupi, marazawe tuwe zaneremu'emu'em zaneze-
upeupe. Nezewe haw iapo mehe xiuhaw Tupan
ze'egaw zaneipy wanehe we iapo katu awer zane.

11 Teko Zuta ywy rehe har upytu'u Tupan rehe
uzeruzar ire wa. Teko Izaew ywy rehe har
wa, Zeruzarez pe har wa no, uzapo ma'e pu-
rumuhuhuk kar haw wa. Teko Zuta ywy rehe
har nuzeruze'eg kwaw Tupan Hapuzuhu rehe wa,
hemiamutar rehe wa. Uzapo ikatu 'ym ma'e ipupe
wa. Awa wereko kuza tupan a'ua'u wamuwete
katu har wemireko romo wa.

12 Tuwe Tupan Tuweharupi Wiko Ma'e
umuhem kar agwer ma'e iapo har zaneiwy wiwa
nehe. Tuwe umuhem kar tupan a'ua'u wamuwete
har paw wa nehe. Aze uzuka ma'ea'yr Tupan
henataromo wa, nezewe rehe we omono kar
putar Tupan a'e teko ko ywy wi wa nehe. (Ta'e xo
Tupan imuwete haw ikatu a'e xe.)

13 Pezapo amo ae ma'e peiko no. Pekuhem
peiko. Pezai'o no. Pepyk ma'ea'yr hapy haw pene-
hay kwer pupe, ta'e ma'ea'yr penemizuka na'ikatu
kwaw Tupan pe kury xe. Napemuawyze kwaw
wazukare a'e.

14 Pe pitaitaigatu pepuranu hehe. — Marazawe
tuwe, peze izupe. Amo awa wereko amo kuza

wemireko romo kwakwamo mehe a'e. A'e re oho
amo ae kuza ipuhe. Na'ikatu kwaw wemireko pe.

Izypy mehe umume'u imen ikatu ma'e romo weko
awam wemireko pe Tupan henataromo. Amo 'ar
mehe uzuhaw uze'eg awer oho kury. Peiko a'e
awa zawegatete pe.

15 Tupan uzapo awa pitai teko romo hemireko
rehe we. Tupan wiko wanetekwer wazar romo.

Wiko wanekwe wazar romo no.  Marazawe
tuwe uzapo mokoz pitai romo wa. Ta'e uputar

wazuapyapyr umuwete katu har romo wa xe. A'e
rupi, pezapo zo ikatu 'ym ma'e penekwe pupe
nehe. Pepuir zo penemireko wi a'e awa ai nehe.
16 Nezewe uze'eg Tupan Tuweharupi Wiko Ma'e
Tupan Tkag Wera'u Ma'e Izaew wazar kury. —
Awa wemireko wi ipuir haw iro ihewe. Aze amo
awa uzapo agwer iaiw ma'e, naheakatuwawahy
kwaw a'e awa rehe ihe. A'e rupi peata katu peho
peiko. Tuwe ni amo nupuir kwaw wemireko wi

amo kuza hehe we oho pa nehe.

Teko wanemiapo kwer imume'u haw 'ar a'e

17 Peze'eg tetea'u peiko. Tupan Tuweharupi
Wiko Ma'e ikene'o peze'eg awer henu re.
Pepuranu wiwi peiko. — Ma'e uruzapo Tupan
imukene'o kar pa ure, peze. — Ikatu 'ym ma'e iapo
har ikatu Tupan Tuweharupi Wiko Ma'e pe wa,
peze mua'u peiko. A'e rupi napekatu kwaw izupe.
— Ma'e pe hekon Tupan ikatu ma'e a'e, peze peiko.

1 Nezewe uze'eg Tupan Ikag Wera'u Ma'e.
— Amono kar putar heze'eg heraha har
herenataromo nehe. Umuaga'ym putar herape
ram ihewe nehe. Pekar pezar ram peiko. A'e
tuwihaw uhem putar na'arewahy wapuzuhu pe
nehe. Ize'eg imume'u aram penemiaro uhem iko
kury. Azapo putar heze'egaw penehe we ihe nehe.
Werur a'e heze'egaw iko peme.

2 Themaw 'ar mehe mo upuner putar umano
'ymaw rehe wa nehe. Mo ikag putar izexak kar
mehe wa nehe. Ta'e nuzawy kwaw tata nehe xe,
tata zanemukatu aram nehe xe. Nuzawy kwaw

zamaw zanemuzahak awam nehe no. _
3 Wapyk putar wenaw rehe xaxeto Erewi

izuapyapyr wamukatu pa nehe. Teko umupyran
itaxig parat wa, itazu or wa no, ipiw paw imuhem
kar pa izuwi wa, imukatu pa wa. Nezewegatete
umukatu putar xaxeto wa nehe. Nezewe mehe
upuner putar Tupan pe ma'ea'yr wazuka haw
rehe henataromo hemimutar rupi a'e wa nehe.

4 A'e 'ar mehe ma'e Zuta wanemirur ram wa
nehe, Zeruzarez pe har wanemirur ram wa nehe

no, ikatuahy putar Tupan pe wa nehe, kwehe arer
zawegatete wa nehe.

5 Tupan Ikag Wera'u Ma'e uze'eg iko teko wemi-
aihu wanupe kury. — Azur putar penemiapo
kwer ikatu 'ymaw imume'u pa nehe. Amume'u
putar hemuwete 'ymar wanemiapo kwer nehe.
Paze ma'e wa, wemireko 'ym puhe oho ma'e wa,
umen 'ym puhe oho ma'e wa, hemu'em ma'e wa,
uma'ereko ma'e wanehe imunar ma'e wa, kuza
imen umano ma'e kwer wanemetarer ipyhyk e
har wa, kwarer tu 'ym ma'e kuzatai tu 'ym ma'e
wanemetarer ipyhyk e har wa. Agwer peinuin-
uromo har paw wanehe azepyk putar nehe.

Ma'e Tupan pe imur pyram
6 Nezewe uze'eg Tupan Tuweharupi Wiko Ma'e
kury. — Aiko Tupan Tuweharupi Wiko Ma'e romo
ihe. Herekuwe haw tuweharupi a'e rupi katete we
ihe. A'e rupi ni amo napemumaw kwaw a'e wa.

Peiko Zako izuapyapyr romo.
7Peiko peipy wazawe. Pepytu'u heze'eg heruzar
ire. Napezeruzar kwaw herehe. Pezewyr ihewe
nehe. The azewyr putar peme ihe nehe no. Na'e

pepuranu herehe kury. — Ma'e uruzapo putar
newe urezemuzewyr kar pa nehe, peze ihewe.
8 Na'e apuranu penehe. — Aipo amo upuner

Tupanreheimunar haw rehe wa, a'e peme. Pemu-
nar herehe tuweharupi. Nezewe rehe we pepu-
ranu peiko herehe. — Ma'e uruzapo nerehe ure-
munar pa ure, peze peiko ihewe. Heze'eg kwehe
arer umur kar amo ma'e peme. Pemunar peiko

herehe a'e ma'e imur mehe. Aze heta 10 ma'e
peme, pemur pitai ihewe nehe, i'i ze'eg kwehe

arer. — Pitai ma'e 10 ma'e wanuwi Tupan pe
imono pyr, i'i teko a'e ma'e pe wa. (-Zizimo, i'i
karaiw izupe wa.) Pemunar herehe ihewe imur
pyr herur mehe.

9 Pe upaw rupi pemunar peiko herehe. A'e rupi
amono heze'egaiw peiwy rehe har nananihe kury.

10The Tupan Ikag Wera'u Ma'e azapo kar koma'e
teko peme kury. Perur pema'e ihewe imur pyram
paw herapuzuhu pe imonokatu haw pe nehe.
Nezewe mehe uhyk putar temi'u herapuzuhu pe
nehe. Heragaw pe nehe. Pexak putar hekatu haw
nehe. Awapytymawok putar ywak hukenaw nehe.
Amur kar putar heze'egatu ikatuahy ma'e penehe

ihe nehe. .
11 Namumaw kar kwaw penemitygwer tukur

wanupe nehe. Uwa tyw peiwy rehe har i'akatu

tetea'u wa nehe no. o
12 Teko amo ae ywy nananar uze'eg putar

nezewe penehe wa nehe. — A'e teko hurywete
tuwe wa, i'i putar wa nehe. Ta'e peiko ywy ikat-
uahy ma'e rehe pe xe. Ta'e hezuz katu ma'e peiwy
rehe xe. The Tupan Ikag Wera'u Ma'e aze'eg kwez
kury.

Tupan purupuhareko haw

13 Tupan Tuweharupi Wiko Ma'e uze'eg kury.
— Peze'eg zemueteahy herehe. Nezewe rehe we
pepuranu herehe nezewe. — Ma'e uru'e nerehe
ureze'eg zemueteahy mehe ure, peze peiko.

14 Nezewe peze'eg peiko. — Na'ikatu kwaw
Tupan hemiruze'eg romo zanereko haw. Aze xi-
apo Tupan Ikag Wera'u Ma'e hemiapo putar haw
zane, nezewe rehe we nazanekatu kwaw izupe.

Aze ximunehew kamir pihun teko umano ma'e
kwer tymaw pe har zanezemumikahy haw hexak
kar pa Tupan pe, nezewe rehe we nazanekatu
kwaw izupe.

15 Wiko wera'u ma'e hurywete wa. Nazawaiw
kwaw wanurywete haw hexakaw. Waneko haw
paw ikatuahy ikatu 'ym ma'e iapo har wanupe.
Aze wagaw Tupan Tuweharupi Wiko Ma'e wa,
nuzepyk kwaw wanehe a'e, peze peiko.

16 Na'e Tupan Tuweharupi Wiko Ma'e wi ukyze
katu ma'e uze'eg uzeupeupe wa kury. Tupan
uzeapyaka katu waze'eg rehe. Na'e amo werur
amo pape Tupan henataromo kury. Umuapyk
imuwete katu har waner a'e pape rehe.

17 Na'e uze'eg Tupan Ikag Wera'u Ma'e kury.
— Wiko putar heremiaihu romo wa nehe.
Amuaga'ym amo 'ar teko ihe. A'e 'ar ihem
mehe wiko putar teko heremiaihu romo wa
nehe. Apuhareko katu ihe wa nehe. Aze ta'yr
weruzar katu u ze'eg, tu uzamutar katu wa'yr.
Nezewegatete azamutar katu putar a'e teko ihe

wa nehe no. _
18 Tahykaw rehe uzeapo putar ikatu ma'e teko

ikatu ma'e wanupe nehe. Uzeapo putar ikatu
'ym ma'e teko ikatu 'ym ma'e wanupe nehe no.
Heremiaihu wexak putar a'e ma'e uzeapo ma'e
ram wa nehe. Ikatu ma'e uzeapo putar hereruzar
har wanupe nehe. Ikatu 'ym ma'e uzeapo putar
hereruzar 'ymar wanupe nehe, i'i Tupan.

4

Tupan 'ar

1 Uze'eg wi Tupan lkag Wera'u Ma'e kury. —
Uhem putar amo 'ar nehe. A'e 'ar mehe wiko
wera'uma'e paw a'e wa nehe, ikatu 'ym ma'e paw
a'e wanehe no, ukaz putar ka'akyr tata pupe ukaz
paw ma'e ai a'e wa nehe. Ukaz putar a'e 'ar mehe
wa nehe. Upaw putar wa nehe.

2Pe ihewi ukyze ma'e, napemano kwaw nezewe
nehe. Apupyro putar nehe. Pepyro haw nuzawy
kwaw kwarahy heny katu haw nehe. Kwarahy
uhyape katu ma'e imuigo kar pa. Nezewegatete
apumuigo kar putar nehe no. Tapi'aka'yr opoopor
pari wi uhem mehe wa. Pepopor putar penury-
wete haw rehe nezewegatete nehe no.

3 Amuaga'ym a'e 'ar iteko ihe. A'e 'ar mehe
pepyrog putar ikatu 'ym ma'e wanehe ywyku'i
kwer pe rupi har ai nehe.

4 Pema'enukwaw katu Moizez heremiruze'eg
ize'eg awer rehe nehe. Pema'enukwaw katu
heze'eg izupe heremimono kwer rehe nehe.
Pema'enukwaw katu heremiapo putar haw paw
rehe nehe no. Amume'u heze'eg izupe ywytyr
Xinaz rehe. A'e re Moizez weruzar kar a'e ze'eg
paw teko Izaew wanupe no.

5 A'e 'ar uhua'u ma'e iaiw ma'e ihem 'ym mehe
we ihe Tupan Tuweharupi Wiko Ma'e amono kar
putar amo heze'egimume'u har Eri her ma'e peme

ihe nehe.
Umumaw putar awa wa'yr rehe we

wazeamatyry'ymaw nehe. Umumaw putar awa
u rehe we wazeamatyry'ymaw wa nehe. Nezewe
mehe nazur kwaw peiwy rehe hezepyk pa nehe.
Namumaw kwaw peiwy nehe, i'i Tupan. Upaw
kwez kury.



xii

Tupan ze'eg
Bible without Deuterocanon in Guajajara
(BR:gub:Guajajara)
copyright © 2007 Wycliffe Bible Translators, Inc.
Language: Guajajéra

Translation by: Wycliffe Bible Translators, Inc.

Guajajéra [gub], Brazil
Copyright Information

© 2007, Wycliffe Bible Translators, Inc. All rights reserved.
This translation text is made available to you under the terms of the
Creative Commons License: Attribution-Noncommercial-No Derivative
Works. (http:// creativecommons.org/licenses/by-nc-nd/3.0/) In addition,
you have permission to port the text to different file formats, as long as you
do not change any of the text or punctuation of the Bible.
You may share, copy, distribute, transmit, and extract portions or quo-
tations from this work, provided that you include the above copyright
information:

You must give Attribution to the work.

You do not sell this work for a profit.

You do not make any derivative works that change any of the actual

words or punctuation of the Scriptures.

Permissions beyond the scope of thislicense may be available if you contact
us with your request.
Printed book ISBN 9788531109713
The Bible without Deuterocanon

in Guajajara
© 2007, Wycliffe Bible Translators, Inc. All

rights reserved.
This translation is made available to you under the terms of the Creative
Commons Attribution-Noncommercial-No Derivatives license 4.0.
You may share and redistribute this Bible translation or extracts from it in
any format, provided that:

You include the above copyright and source information.

You do not sell this work for a profit.

You do not change any of the words or punctuation of the Scriptures.


http://www.wycliffe.org
http://www.ethnologue.org/language/gub
http://creativecommons.org/licenses/by-nc-nd/3.0/
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/

xiii

Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.

2020-03-30

PDF generated using Haiola and XeLaTeX on 18 Apr 2025 from source files
dated 31 Aug 2023
0aad8539-54cc-5543-91cd-25f61502645a



	MARAKI

